
4

E coscì queste figgie do Segnô,

Pe quanto se-a passassan in rosäi,

A fâ torte, bomboin d'ogni savô,

A inquaddrâ di Gëxù, di Reliquäi,

Malgraddo sti da fæ, sti piggia e pösa,

Se sentivan mancâ sempre ûnn-a cösa.


5

E da questo i riguardi e a compascion

Pe o can dell'orto e o gatto da cuxinn-a,

O bezêugno d'espande a so affezion

Se non ätro in sce ûn'oca, ûnn-a gallinn-a,

D'avei quarcösa, insomma da caezâ

Pe o bezêugno che ognûn sente d'amâ


6

Scì, ma a gallinn-a, l'oca, o gatto, o can,

N'ëan manco, comme diëmo, o so ideale,

Voeivan quarcösa da tegnise in man,

Che o piggiasse de frasche e o e poese fâle;

E indecise in sce quësto, ciû che quello,

Avieivan dexideôu tutte ûn öxello!


7

Ûn öxello? - Segûo! ma l'essenziale

O stava in te l'aveine l'adexion,

O nulla osta do Paddre Spiritûale,

O quæ avendo o manezzo e a direzion

De cosciense de tûtto o Monestê,

D'in âto in basso, o comandava lê.

